
 

 

 
 

 

 UKA 2023/24.1 

Oktoberip sisamaat 2023 

Asii Chemnitz Narup 

 

Kommunit Namminersorlutillu Oqartussat missingersuutaat naatsorsuutaallu 

pillugit Inatsisartut inatsisaata allanngortinneqarnissaa pillugu Inatsisartut 

inatsisaat. 

(Teknikikkut naleqqussaatit, Kommunit immikkoortunut pilersaarutaat kissalu 

piffissaq ungasinnerusoq eqqarsaatigalugu aningaasaliissuteqarnissamut 

Aningaasaateqarfimmut nuutsisarneq) 

 

(Aningaasaqarnermut Akileraartarnermullu Naalakkersuisoq) 

 

 

Oqaaseqaat 

 

Aningaasaqarnitta peqqissaartumik aqunnissaanut Kommunit Namminersorlutillu 

Oqartussat missingersuutaat naatsorsuutaallu pillugit Inatsisartut Inatsisaat 

pingaarnertut tunngavissiivoq. 

Qujanartumik malittarisassat ataasiakkat atuutsinniarneqartarnerat ataavartumik 

nalilersorneqartarput pisariaqarfiisigullu allanngortinneqarnissaannik 

siunnersuuteqartoqartarluni. 



Maanna allannguutissanik siunnersuutinik arfineq marlunnik Naalakkersuisut 

saqqumiipput. Aningaasaqarnermut Naalakkersuisup oqarneratut teknikkukkut 

naleqqussaanertut taakku taaneqarsinnaallutik. Aningaasanik naapertuunnerusumik 

aqutsinissaq siunertaalluni. 

Inuit Ataqatigiinnit maannangaaq nalunaarutigissavarput allannguutissatut 

siunnersuutit akuersaaratsigit.  

Allannguutissat siunnersuutit sisamat oqaaseqarfigissavagut: 

- Takornartaanngilaq kommunit Namminersorlutillu Oqartussat tunissutinik, 

taapiissutinilluunnit ajunngisaarfigineqartarnerat, assersuutigalugu 

sanartugassanut suliassanulluunniit allanut aalajangersimasunut. 

Aningaasaleerusuttartut tassaasinnaapput aningaasaateqarfiit, suliffeqarfiit 

imaluunniit EU. Tapiissutit tunissutillu missingersuutit inissisimanerannik 

naatsorsuinermi siunissami ilaatinneqartannginnissaat 

siunnersuutigineqarpoq. Siunnersuut ilalernartuutipparput. 

Atuaqqaarneranilu neriussimagaluarpugut tunissutit pisortat ingerlatsinermut 

aningaasartuuteqarnerulernissaannik kinguneqassappata taakkuttaaq 

missingersuutit inissisimanerannik naatsorsuinermi 

ilanngunneqartassanngitsut. Taamaanngilarli. Siunissami 

tunissuteqartoqarniartillugu aningaasatigut kingunerisinnaasai 

qujannginnermi naatsorsoqqissaartariaqassaaq……………….. 

 

- Landskarsip sinneqartoorutaasa qaqugukkut piffissaq ungasinnerusoq 

eqqarsaatigalugu aningaasaliissuteqarninssamut Aningaasaateqarfimmut 

nuunneqartassanersut nutaamik malittarisassiuunneqassasoq 

siunnersuutaavoq. Siunnersuutip itisilerlugu nassuaarneqarnerani 

naapertuuttuusoq isumaqarpugut. 

- Inatsit atuuttoq Namminersorlutik Oqartussani naalakkersuisoqarfiit il.il. 

immikkoortuni pilersaarusiornissamut peqquneqarnissaannik periarfissiivoq. 

Kommuninut tamanna atuutsinneqalissasoq siunnersuutaavoq. 

Tunngavilersuutigineqartoq mannaavoq: kommunit minnerunngitsumik 

sanaartornermi suliassanik annertusiartortunik amerliartortunillu 

akisussaaffeqalersillugit aamma kommunit aningaasaqarnerminnik 



aqutsinerminni ungasissumullu sammisumik pingaarnersiuinerminni 

tunngavissatut immikkoortumut pilersaarutinik ineriartortitsinissaannik 

piumasaqaatit ammaanneqalerput. Siunissamut ungasinnerusumut qiviarluni 

pilersaarusiornissamut piumasaqaateqarnissaq pissusissamisoormat 

akuerinngitsoorsinnaanngilarput. 

- Kommunalbestyrelsit kommunip ukiumoortumik naatsorsuutaanik 

qaqugukkut kingusinnerpaamik akuersisarnissaannut 

piffissaliisoqarnikuunngilaq. Piffissaliisoqarnissaanik siunnersuut 

pissusissamisoortutut nalilerparput, minnerunngitsumik naatsorsuutit 

aningaasaqarnermik aqutsinermi tunngaviusarnerat eqqarsaatigalugu.  

 

Taamatut naatsumik oqaaseqarluta allannguutissatut siunnersuutit 

aningaasaqarnermut ataatsimiiititaliamut suliassanngortillugit ingerlateqqippagut. 

 

Qujanaq. 

 

 

 

 


